
	1. «Գնումների գործընթացների շրջանակներում պետական պատվերներ կատարող կազմակերպություններին 2022 թվականի սեպտեմբերի 13-14-ը Ադրբեջանի կողմից սանձազերծված ռազմական գործողությունների հետևանքով հասցված նյութական վնասի փոխհատուցման մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետով նախատեսվում է՝ թույլատրել Հայաստանի Հանրապետության պաշտպանության նախարարին՝ Հայաստանի Հանրապետության պաշտպանության նախարարության կարիքների համար կնքված կապալային աշխատանքների կատարման N ՓՆՄԱՇՁԲ-20-10/18-2, N ՓՆՄԱՇՁԲ-22-10/16-2, N ՀՄԱԱՇՁԲ-22-10/5-1, N ՀՄԱԱՇՁԲ-22-10/8-1, N ՀՄԱԱՇՁԲ-22-10/9-1 և N ՀՄԱԱՇՁԲ-22-10/10-1 պայմանագրերում նախատեսել դրույթ, համաձայն որի պայմանագրի կատարման ընթացքում կապալառուի կողմից աշխատանքների կատարման համար ներգրաված գույքին ռազմական դրության իրավական ռեժիմի ընթացքում կամ Հայաստանի Հանրապետության վրա զինված հարձակման, դրա անմիջական վտանգի առկայության կամ ռազմական գործողությունների պայմաններում հակառակորդի կողմից հասցված նյութական վնասի՝ գույքի ֆիզիկական վնասվածքի կամ հակառակորդի տիրապետության տակ անցնելու, դիմաց պատվիրատուի կողմից կապալառուին փոխհատուցվում է կրած նյութական վնասը՝ դրույթի գործողությունը տարածելով 2022 թվականի սեպտեմբերի 13-ից ծագած հարաբերությունների վրա: Նախագիծը նախատեսվում է ընդունել նորմատիվ իրավական ակտի տեսքով: Այս կապակցությամբ հարկ է նկատի ունենալ «Նորմատիվ իրավական ակտերի մասին» օրենքի 2-րդ հոդվածի 1-ին մասի 1-ին կետը, համաձայն որի՝ նորմատիվ իրավական ակտը` Հայաստանի Հանրապետության ժողովրդի, ինչպես նաև Սահմանադրությամբ նախատեսված մարմինների կամ պաշտոնատար անձանց ընդունած գրավոր իրավական ակտ է, որը պարունակում է վարքագծի պարտադիր կանոններ անորոշ թվով անձանց համար: Տվյալ դեպքում, Նախագծով նախատեսված կարգավորումները վերաբերում են կոնկրետ պայմանագրերում դրույթ նախատեսելուն, ինչից բխում է, որ նախատեսված կարգավորումները չեն տարածվում անորոշ թվով անձանց վրա: Նշվածը հաշվի առնելով՝ անհրաժեշտ է Նախագծի բնույթը վերանայել:
Անդրադառնալով Նախագծի նախաբանում հղում կատարված լիազորող նորմերին՝ «Գնումների մասին» օրենքի 5-րդ հոդվածի 1-ին մասի 6-րդ կետին և Հայաստանի Հանրապետության քաղաքացիական օրենսգրքի հոդվածի 703-րդ հոդվածի 1-ին մասի 1-ին կետերին՝ հայտնում ենք հետևյալը.

«Գնումների մասին» օրենքի 5-րդ հոդվածի 1-ին մասի 6-րդ կետի համաձայն՝ սույն օրենքի նպատակի և պահանջների կատարման ապահովման համար Հայաստանի Հանրապետության կառավարությունը հաստատում է` սույն օրենքով նախատեսված գնում կատարելու ընթացակարգերի կիրարկման կարգը և դրանց առանձնահատկությունները:

Նշված դրույթից վերաբերում է, որ այն, ըստ էության, լիազորող նորմ է, որը հնարավորություն է տալիս ՀՀ կառավարությանը հաստատել գնում կատարելու ընթացակարգերի կիրարկման կարգը և դրանց առանձնահատկությունները: 

Հայաստանի Հանրապետության քաղաքացիական օրենսգրքի հոդվածի 703-րդ հոդվածի 1-ին մասի 1-ին կետի համաձայն՝ եթե այլ բան նախատեսված չէ սույն օրենսգրքով, այլ օրենքներով կամ կապալի պայմանագրով, ապա` նյութերի, սարքավորումների, մշակման (վերամշակման) հանձնված գույքի կամ պայմանագրի կատարման համար օգտագործվող այլ գույքի պատահական կորստի կամ վնասվածքի ռիսկը կրում է դրանք տրամադրած կողմը: 

Նշված դրույթով սահմանվում է, որ կապալի պայմանագրի կողմերից ով պետք է կրի պայմանագրի կատարման համար օգտագործվող այլ գույքի պատահական կորստի կամ վնասվածքի ռիսկը, երբ օրենսգրքով, այլ օրենքով կամ կապալի պայմանագրով այլ բան նախատեսված չէ: 

ՀՀ Սահմանադրության 6-րդ հոդվածի 1-ին մասի համաձայն՝ պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով: Նույն հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին:
«Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:

Նշված դրույթներից բխում է, որ ենթաօրենսդրական նորմատիվ իրավական ակտ ընդունելու լիազորությունը պետք է սահմանված լինի օրենքով: 

Տվյալ դեպքում, Նախագիծը վերաբերում է ՀՀ պաշտպանության նախարարին՝ կապալային աշխատանքների կատարման պայմանագրում դրույթ նախատեսելու թույլտվություն տրամադրելուն, որի լիազորությունը ՀՀ կառավարությանը Նախագծի նախաբանում հղում կատարված լիազորող նորմերով վերապահված չէ: Նշվածը հաշվի առնելով՝ գտնում ենք, որ Նախագծի ընդունումը հնարավոր է միայն նախաբանում համապատասխան լիազորող նորմին հղում կատարելու դեպքում: 
	Ընդունվել է

Նախագծի բնույթը փոխվել է անհատական:

Չի ընդունվել

Նախաբանում տրված հղումները համապատասխանում են «Նորմատիվ իրավական ակտերի մասին» օրենքի պահանջներին, քանի որ պետական պատվերի գնման գործընթացի առանձնահատկությունները սահմանելու լիազորությունները «Գնումների մասին» օրենքի 5-րդ հոդվածի 1-ին մասի 6-րդ կետը վերապահել է ՀՀ կառավարությանը, որոշման նախագծով գնման պայմանագրերում համապատասխան դրույթների ներառումը հանդիսանում է գնումների գործընթացի առանձնահատկություն (ՀՀ պաշտպանության նախարարությունը, որպես պատվիրատու, ինքնուրույն չի կարող նման դրույթ ներառել գնման պայմանագրում), ինչպես նաև այդպիսի բովանդակությամբ կարգավորում սահմանելու հնարավորությունը նախատեսված է ՀՀ քաղաքացիական օրենսգրքի 703-րդ հոդվածի 1-ին մասի 1-ին կետում:


	Այնուամենայնիվ, անհրաժեշտ ենք համարում անդրադառնալ Նախագծով նախատեսված կարգավորումներին, որոնց վերաբերյալ հայտնում ենք հետևյալը.

1) Նախատեսված կարգավորմամբ թույլտվություն է տրամադրվում կապալային աշխատանքների կատարման պայմանագրում նախատեսել այնպիսի դրույթ, որի արդյունքում ռազմական դրության իրավական ռեժիմի ընթացքում հակառակորդի կողմից հասցված նյութական վնասի՝ գույքի ֆիզիկական վնասվածքի կամ հակառակորդի տիրապետության տակ անցնելու դեպքում՝ պատվիրատուն նյութական վնասը փոխհատուցում է կապալառուին: Այս կարգավորման առնչությամբ հարկ է նկատի ունենալ, որ ռազմական դրության գործողության ընթացքում ֆիզիկական և  իրավաբանական անձանց իրավունքների երաշխիքները սահմանված են «Ռազմական դրության իրավական ռեժիմի մասին» օրենքի 15-րդ հոդվածով, համաձայն որի՝ ռազմական դրություն հայտարարելու համար հիմք ծառայած հանգամանքներից կամ դրանց հետևանքների վերացման գործողություններից տուժած ֆիզիկական անձանց փոխհատուցվում է կրած նյութական վնասը, և տրամադրվում է անհրաժեշտ օգնություն՝ Հայաստանի Հանրապետության կառավարության սահմանած կարգով: Ֆիզիկական և իրավաբանական անձինք, որոնց գույքն ու այլ միջոցներն օգտագործվել են ռազմական դրության հետևանքների վերացման նպատակով, իրավունք ունեն ստանալ համարժեք փոխհատուցում՝ Հայաստանի Հանրապետության կառավարության սահմանած կարգով: Նշված դրույթից բխում է, որ ռազմական դրության իրավական ռեժիմի ընթացքում ֆիզիկական և իրավաբանական անձանց փոխհատուցման կարգավորումները նախատեսված են նշված օրենքով: Բացի այդ, 2022 թվականի սեպտեմբերի 13-14-ը ռազմական դրություն հայտարարված  չի եղել:
	Չի ընդունվել

«Ռազմական դրության իրավական ռեժիմի մասին» օրենքի 15-րդ հոդվածը չի կարգավորում պետական պատվերների շրջանակներում կնքված գնումների գործընթացների շրջանակներում աշխատանքներ կատարող կամ ծառայություններ մատուցող կողմի կրած վնասների փոխհատուցման հարցը:

	2) Նախատեսված կարգավորման արդյունքում ստացվում է, որ ռազմական դրության իրավական ռեժիմի ընթացքում կամ Հայաստանի Հանրապետության վրա զինված հարձակման, դրա անմիջական վտանգի առկայության կամ ռազմական գործողությունների պայմաններում հակառակորդի կողմից հասցված նյութական վնասի փոխհատուցումն իրականացվելու է պատվիրատուի կողմից: Այս կապակցությամբ հարկ է նկատի ունենալ հետևյալ իրավակարգավորումները.
«Գնումների մասին» օրենքի 46-րդ հոդվածի 3-րդ մասի համաձայն՝ պատվիրատուի, գնահատող հանձնաժողովի կատարած գործողության կամ անգործության հետևանքով պատճառված վնասները հատուցվում են Հայաստանի Հանրապետության քաղաքացիական օրենսգրքով սահմանված կարգով: 

ՀՀ քաղաքացիական օրենսգրքի 1058-րդ հոդվածի 1-ին մասի համաձայն՝ քաղաքացու անձին կամ գույքին, ինչպես նաև իրավաբանական անձի գույքին պատճառված վնասը լրիվ ծավալով ենթակա է հատուցման այն պատճառած անձի կողմից: 

Վնասի հատուցման պարտականությունն օրենքով կարող է դրվել վնաս չպատճառած անձի վրա: 

Նշված դրույթներից բխում է, որ ֆիզիկական և իրավաբանական անձանց պատճառված վնասների հատուցումը պետք է իրականացվի այդ վնասը պատճառած անձի կողմից, սակայն, օրենսդիրը նշված կանոնից նախատեսել է բացառություն, սահմանելով, որ օրենքով սահմանված դեպքերում վնասի հատուցման պարտականությունը կարող է տրվել վնաս չպատճառած անձի վրա: Տվյալ դեպքում, համաձայն Նախագծի հիմնավորման՝ կապալառուների գույքին պատճառված վնասը պայմանավորված է 2022 թվականի սեպտեմբերի 13-ից 14-ը Ադրբեջանի կողմից սանձազերծված ռազմական գործողություններով, որի արդյունքում ՀՀ պաշտպանության նախարարության պատվերով ճանապարհաշինական և ինժեներական աշխատանքներ կատարող ընկերությունների տեխնիկաների մի մասը մնացել է Ադրբեջանի Հանրապետության տիրապետության տակ, իսկ մյուս մասը՝ վնասվել: Նշվածից բխում է, որ կապալառուներին վնաս պատճառողը պատվիրատուն չէ, ուստի վերջինիս կողմից փոխհատուցումը կարող է իրականացվել միայն այն դեպքում, երբ նման պարտավորությունը սահմանված կլինի օրենքով:
	Չի ընդունվել

Նախագծով ներկայացված գործընթացում խոսքը չի գնում վնասի հատուցումն այն չպատճառած անձի վրա դնելու կամ պատվիրատուի կողմից պատճառվելու մասին: Առաջացած խնդիրը կարգավորվում է «Գնումների մասին» օրենքի 5-րդ հոդվածի 1-ին մասի 6-րդ կետի և ՀՀ քաղաքացիական օրենսգրքի 703-րդ հոդվածի 1-ին մասի 1-ին կետի շրջանակներում:

	3) Նախագծի 1-ին կետով նախատեսված փոխհատուցման կարգավորումները վերաբերում են ոչ միայն գույքի վնասվածքի դեպքին, այլ նաև հակառակորդի տիրապետության տակ անցնելու դեպքին: Այս կապակցությամբ հարկ է նկատի ունենալ, որ Նախագծի մյուս կետերով նախատեսված կարգավորումները վերաբերում են միայն գույքին հասցված վնասի դիմաց փոխհատուցման չափի հաշվարկմանը և ներկայացմանը, և բացակայում են կարգավորումներ հակառակորդի տիրապետության տակ անցնելու, այսինքն՝ գույքի կորստի դեպքում փոխհատուցման վերաբերյալ:  
	Չի ընդունվել

Նախագծի 1-ին կետում հստակ ամրագրված է, որ գույքային հասցված նյութական վնաս է հանդիսանում` գույքի ֆիզիկական վնասվածքը կամ հակառակորդի տիրապետության տակ անցնելը:

	4) Նախագծի 2-րդ կետով նախատեսվել է, որ այն դեպքում, երբ վնաս հասցված գույքը չի հանդիսանում կապալառուի սեփականությունը և նրան հանձնված է վարձակալության կամ անհատույց օգտագործման իրավունքով, ապա կապալառուի և գույքի սեփականատիրոջ հետ ենթակա է քննարկման գույքին հասցված վնասի դիմաց փոխհատուցման գումարն անմիջապես սեփականատիրոջը փոխանցելու հարցը: Գտնում ենք՝ նախատեսված կարգավորումը հակասում է Նախագծի 1-ին կետով նախատեսված կարգավորմանը և ունի վերանայման կարիք, քանի որ նշված կետով պայմանագրերում դրույթի նախատեսումը վերաբերում է պատվիրատուի կողմից կապալառուին նյութական վնասը փոխհատուցելուն: 
	Ընդունվել է
1-ին կետում «կապալառուին» բառը հանվել է:

	5) Նախագծի 1-ին կետում հստակեցման կարիք ունի «հակառակորդի կողմից» ձևակերպումը՝ պարզ չէ, թե ում է այն վերաբերում:
	Չի ընդունվել

Հակառակորդը Ադրբեջանն է:

	6) Նախագծի 3-րդ կետի «որոշման 1-ին կետում նշված անհրաժեշտ փաստաթղթերի» ձևակերպումն ունի վերանայման կարիք՝ նկատի ունենալով, որ Նախագծի 1-ին կետով փաստաթղթեր նախատեսված չեն:
	Ընդունվել է

Հղումը տրվել է 2-րդ կետի 1-ին ենթակետին:



	7) Հիմք ընդունելով «Նորմատիվ իրավական ակտերի մասին» օրենքի 12-րդ հոդվածի 1-ին մասը, համաձայն որի՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը՝ անհրաժեշտ է Նախագծի վերնագիրը համապատասխանեցնել բովանդակությանը՝ նկատի ունենալով, որ Նախագծի վերնագիրը վերաբերում է գնումների գործընթացների շրջանակներում պետական պատվերներ կատարող կազմակերպություններին 2022 թվականի սեպտեմբերի 13-14-ը Ադրբեջանի կողմից սանձազերծված ռազմական գործողությունների հետևանքով հասցված նյութական վնասի փոխհատուցմանը, մինչդեռ՝ Նախագիծը վերաբերում է կապալային աշխատանքների կատարման պայմանագրերում դրույթ նախատեսելու թույլտվություն տրամադրելուն:
	Չի ընդունվել

Նախագծի վերնագրի և 1-ին կետի կարգավորման միջև անհամապատասխանություն առկա չէ:

	2. Ֆինանսների նախարարություն


	24.10.2022թ

	
	N 01/8-5/18468-2022

	ՀՀ ֆինանսների նախարարությունը ՀՀ վարչապետի աշխատակազմի ղեկավարի կողմից ս.թ. հոկտեմբերի 19-ի N 02/16.10/34373-2022 հանձնարարականին կից ներկայացված` «Գնումների գործընթացների շրջանակներում պետական պատվերներ կատարող կազմակերպություններին 2022 թվականի սեպտեմբերի 13-14-ը Ադրբեջանի կողմից սանձազերծված ռազմական գործողությունների հետևանքով հասցված նյութական վնասի փոխհատուցման մասին» ՀՀ կառավարության որոշման նախագծի վերաբերյալ բովանդակային առումով առարկություններ չունի:

Միաժամանակ առաջարկում ենք նախագծի 1-ին և 2-րդ կետերում ավելացնել դրանցում նշված պայմանագրերի կնքման ամսաթվերը:
Բացի այդ հայտնում ենք, որ նախագիծը ՀՀ կառավարության կողմից հավանության արժանանալու պարագայում՝ կազմակերպությունների կողմից կապալային աշխատանքների կատարմանը ներգրավված գույքի վնասի գնահատման ընթացքում անհրաժեշտ է հաշվի առնել ՀՀ 2022 թվականի պետական բյուջեով նախատեսված ՀՀ կառավարության պահուստային ֆոնդի սպառված լինելու հանգամանքը:
	Ընդունվել է


	3. Տարածքային կառավարման և ենթակառուցվածքների նախարարություն
	20.10.2022թ.

	
	N ԳՍ//28134-2022

	Դիտողություններ և առաջարկություններ չկան
	Ընդունվել է

	4. Էկոնոմիկայի նախարարություն

	27.10.2022թ.

	
	N /01/17617-2022

	Դիտողություններ և առաջարկություններ չկան
	Ընդունվել է

	5. Առողջապահության նախարարություն
	24.10.2022

	
	N ԱԱ/06.1/25407-2022

	Դիտողություններ և առաջարկություններ չկան
	Ընդունվել է

	6. Արտակարգ իրավիճակների նախարարություն
	24.10.2022

	
	N 01/01.1/7300-2022

	Դիտողություններ և առաջարկություններ չկան
	Ընդունվել է

	7. Ոստիկանություն
	24.10.2022

	
	N 1/21/92635-2022

	Դիտողություններ և առաջարկություններ չկան
	Ընդունվել է

	8. Ազգային անվտանգության ծառայություն
	24.10.2022

	
	N 11/1220

	Դիտողություններ և առաջարկություններ չկան
	Ընդունվել է

	9. Վարչապետի ասշխատակազմի իրավաբանական վարչություն
	10.11.2022

	
	N 02/16.4/36882-2022

	Նախագծի նախաբանում նշված չէ Սահմանադրության կամ օրենքի այն դրույթը, որը կառավարությանը լիազորում է ընդունել սույն որոշման նախագիծը, իսկ նախաբանում նշված նորմերը չեն կարող որպես լիազորող նորմ հանդես գալ, ինչը հակասում է Սահմանադրության 6-րդ հոդվածի 2-րդ մասին, ըստ որի՝  Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Միևնույն ժամանակ, «Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:  
	Չի ընդունվել

Նախաբանում տրված հղումները համապատասխանում են «Նորմատիվ իրավական ակտերի մասին» օրենքի պահանջներին, քանի որ պետական պատվերի գնման գործընթացի առանձնահատկությունները սահմանելու լիազորությունները «Գնումների մասին» օրենքի 5-րդ հոդվածի 1-ին մասի 6-րդ կետը վերապահել է ՀՀ կառավարությանը, որոշման նախագծով գնման պայմանագրերում համապատասխան դրույթների ներառումը հանդիսանում է գնումների գործընթացի առանձնահատկություն (ՀՀ պաշտպանության նախարարությունը, որպես պատվիրատու, ինքնուրույն չի կարող նման դրույթ ներառել գնման պայմանագրում), ինչպես նաև այդպիսի բովանդակությամբ կարգավորում սահմանելու հնարավորությունը նախատեսված է ՀՀ քաղաքացիական օրենսգրքի 703-րդ հոդվածի 1-ին մասի 1-ին կետում:


